
de dix pieds, ſeruoit generalement à tous les Architectes &
Arpenteurs, pour prendre les dimenſions des baſtimens qu’ils
auoient à faire ; Mais les gens de guerre en vſoient particulierement,
quand il leur falloit camper, ſoit qu’il fuſt queſtion,
ou de meſurer le terrain, ou de tracer la largeur d’vn foſſé, ou
de faire les plans, ou de regler les lieux propres à dreſſer des
tentes. Ils auoient pour cét effet des Arpenteurs & des Fourriers,
qui marchoient deuant la ſoldateſque, & qui marquoient
ponctuellement les logemens en châque quartier du camp,
comme font encore auiourd’huy les Mareſchaux des logis.
Lib. 2. cap. 7. Dec. 4. lib. 5. Lib. I. cap. 10. Lib. 24. cap. 16.
Ce que ie pourrois deduire plus au long, ſi les preuues n’en
eſtoient euidentes dans les Liures de Vegece, de Tite-Liue,
de Caſſiodore, de Turnebe, & de pluſieurs autres.

Pour ce qui eſt du Niueau, parmy pluſieurs inſcriptions il 
s’en void vne de Cneus Coſutius, où cét inſtrument eſt marqué
en forme d’vn A capital, auec ſon plomb attaché à vne ficelle,
qui tombe au milieu en forme de ligne droite. Cét inſtrument
de Geometrie eſtoit aux Anciens vn ſymbole de Iuſtice,
& nous-meſmes en vſons encore, pour monſtrer qu’il ne
faut pas ſeulement eſtre iuſte en la meſure des baſtimens, mais
qu’à parler myſtiquement, les hommes ſont obligez d’obſeruer
exactement cette égalité en toutes les affaires qu’ils ont
à demeſler enſemble. Pour cette meſme fin par la Loy de
Lib. 12. tit. 6.
l’Empereur Gratian, enregiſtrée dans le Code de Theodoſe,
l’on s’eſt aduiſé de donner au public des meſures & des poids,
afin que chacun ſçache ſon compte, & que s’il eſt poſſible, il
ne ſe commette aucune fraude. Auſſi ſainct Thomas les eſtimoit
neceſſaires à la conſeruation des Eſtats, & à la fidelité 
qui ſe doit garder dans le commerce. De là vient que dans le 
In Princip. c. I.]]
Leuitique, où Dieu commande à Moyſe d’exhorter ſon peuple
à maintenir l’Equité. Il luy propoſe les regles de la Iuſtice
naturelle, par ces paroles, Vous ne ferez, rien de frauduleux
Cap. 19.
en vos Iugemens, en vos regles, en vos poids, ny en vos meſures,
etc.

De cette Meſure materielle, nous pouuons paſſer maintenant
à la morale, & dire à bon droit, Qu’il n’eſt point de plus
belle eſtude, que celle de la moderation de ſoy-meſme, puiſque
ſelon Hesiode,



Il n’eſt rien de ſi beau qu’vne égale iuſteſſe.




A quoy par maniere de ſymbole nous pouuons fort bien ap-

